
Landare-zelulek eta protozoo batzuek pigmentu-mota desberdinak eta beste zenbait substantzia gordetzen dituzte plasto izeneko organulu batzuetan. Plasto horietako batzuek pigmentu fotosintetizatzaileak gordetzen dituzte, klorofila bereziki, eta horregatik dute kloroplasto izena.


Kloroplastoak batez ere landareen organo berdeetan aurkituko ditugu. Mikroskopio elektronikoz begiratuz gero, mitokondrioen konposizioaren antzekoa dute neurri handi batean: bi mintz eta mintzarteko gunea, baina barne-mintza gandorrik gabe. Kloroplastoek hirugarren mintz-sistema dute, tilakoideak. Tilakoideak zaku txiki eta zapalak dira, elkarren kontra ezarriak, grana egitura osatzen dutela. Tilakoideen barruan fotosintesiaren argi-fasean parte hartzen duten pigmentuak daude, klorofila, karotenoideak, etab. Plasto barruan estroma dago, mitokondrian dagoen matrizearen analogoa; fase iluneko entzimak, almidoi-garauak, etab. gordetzen ditu. Mitokondrioek bezala, kloroplastoek ere DNA propioa eta erribosoma txikiak gordetzen dituzte.


Kloroplastoek funtzio energetikoa dute. Kloroplastoetan fotosintesia gertatzen da. Horren bitartez, argiaren energia hartu eta materia organikoa sintetizatzeko behar den energia kimikoa sortzen dute. 

